KWASIZABANTU  SENDING

Nuusbrief

April 2003

Beste Vriende in die Here

Ons vorige nuusbrief is Kerstyd uitgestuur, en daar het reeds so baie intussen gebeur dat dit vir ons moeilik is om te besluit wat om in hierdie nuusbrief in te sluit en wat om uit te laat.  Ons dank die Here vir Sy voortgesette werking en wil graag ‘n bietjie daarvan met u deel.

Naweekkamp op Pelindaba

‘n Meisies-kamp is vir die naweek van 14 tot 16 Maart gereël by ons tak te Pelindaba (naby Pretoria).  Daar was voorbereidings getref vir 30 meisies, maar omtrent 85 het opgedaag!  Die meisies het van ‘n naburige dorp gekom  -   nie almal Christene nie.  ‘n Span mede-werkers vanaf KwaSizabantu het die dienste gaan neem en die reaksie was oorweldigend.  Sonder  seuns om te beïndruk, of wat hulle aandag kon aftrek, het die meisies aandagtig geluister.  Die vrae wat hulle gevra het, was ook oop en baie diep, en het gewys dat hulle ‘n diep behoefte het.  Party van hulle het erken dat hulle seksueel aktief is, dwelms gebruik en dronk word terwyl hulle hulself Christene noem.  Baie van hulle het vir hulp en gebed gevra om bevry te word van die slawerny van sonde.

Mosambiek Uitreik

Die 27ste Januarie het ‘n span van 8 hier vertrek vir ‘n 2-week lange uitreiking na Mosambiek.  ‘n Opsomming van hulle verslag:

Baie mense het hulle lewens vir die Here gegee en het hulle bose dade aan die lig gebring.  Baie van hulle het eers opgedaag terwyl ‘n diens al aan die gang was, sodat baie dienste geëindig het met ‘n duisend of meer mense in die gehoor.  Ons het ook aparte dienste vir predikers gehou, om hulle te leer wat die standaard is wat die Here van hulle verwag.

Die Here het ons van alle gevaar beskerm en ons het Sy genade en leiding die hele tyd ervaar.  Daar is ‘n groot honger vir die Here se Woord.  Baie van die predikers het tydens die dienste bewus geword van hulle eie geestelike armoede en het openlik bely dat daar verdeeldheid en sonde in die kerk en in hulle persoonlike lewens is.  Hulle vra vir gebed.

Ons is orals met groot gasvryheid ontvang. Hulle gee vrylik uit die bietjie wat hulle het.
Plaaswerkers aangegryp deur die Evangelie  –  Petrus Steyn en omliggende gebiede

Vanaf 14 tot 17 Januarie het ‘n span van KwaSizabantu-sendelinge (insluitende ‘n paar van ons Smithfield-tak) oorvloedige seën belewe in hulle bediening in die Petrus Steyn-gebied in die Vrystaat.  Plaaswerkers is deur die boodskap aangegryp.  Die span het ook skole besoek.
30 dienste is vir die 4 dae gereël en die span het ongeveer 3,800 mense op plase, skole, klinieke, ‘n hospitaal en ‘n ouetehuis besoek  -  alles binne ‘n radius van 400 kilometer.

Die koor van Smithfield was ‘n kragtige instrument in die Here se Hand.  Dit was asof mense net verkrummel het wanneer die koor sing en dan het hulle die Woord met vreugde ontvang.

By die ouetehuis het ‘n ou man, toe hy genooi word om die diens by te woon, botweg geweier  -  hy het sy siel aan die duiwel verkoop, het hy gesê, en het nie omgegee om hel toe te gaan nie.  Maar toe die diens begin, het hy met sy rystoel ingekom en aandagtig na die boodskap geluister.  Hy het na die tyd gesê hoe dankbaar hy was, en gesê dat hy nog nooit die waarheid op daardie manier gehoor het nie.  Oor die algemeen voel die mense in die ouetehuis verwerp en hulle wag net om dood te gaan.  Hulle was dankbaar vir die boodskap van hoop wat hulle ontvang het.

Die honger vir die waarheid was ooglopend.  En die span het opnuut duidelik gesien dat wat mense nodig het, Jesus is  -  die Verlosser wat gekom het om Sy kinders van hulle sondes te verlos.

Begrafnis van Nomusa Mkhwanazi
Sondag 16 Februarie 2003 het ons die begrafnis van Nomusa Mkhwanazi wat vir 28 jaar lank ‘n medewerker van KwaSizabantu was, gehou.  Sy het ook in die KwaSizabantu Koor gesing.  Die tema waaroor ek gepreek het, was, “Die Seun van God by Sy kinders in die vuuroond”, uit Daniel 3:24 & 25.
Slegs die drie Jode uit die hele provinsie van Babel het vir die Here gestaan met die dood voor oë en hulle is in die vuuroond gegooi.  Die Seun van God het in die vlamme saam met die drie jong manne verskyn en was sigbaar selfs vir koning Nebukadneser.

Terwyl Nomusa in die hospitaal was en haar siekte haar baie pyn veroorsaak het, het sy ervaar dat die Here Jesus langs haar staan, en sy het dit ook gesê vir ‘n paar mense wat daar was.  Ons moet nie probeer om ten alle koste van lyding af weg te kom nie, want die Here gebruik dit soms om Homself aan ons te openbaar.

Nomusa het die Here se weg sedert haar jong dae gekies en sy het Hom haar lewe lank gedien.  Sy was net 15 jaar oud toe sy hierheen gekom het en sy het ‘n voltydse mede-werker op 17 geword.  Baie harte is deur haar geraak, asook deur die lewens van ander jong meisies wat hulle hele lewens gee om die Here te dien van hulle jeug af.  Haar hele lewe het ‘n innige wandel met haar Verlosser weerspieël.

13de KwaSizabantu Predikantekonferensie

Die 13de KwaSizabantu Predikantekonferensie wat vanaf 3 tot 6 Maart hier op KwaSizabantu gehou is, was ‘n groot sukses.  Ongeveer 1,200 predikers het dit bygewoon en die tema was,  “GAAN DAN HEEN”, gebaseer op Matteus 28:18-19.  Ons het ‘n aantal plaaslike en internasionale sprekers gehad.  Ek het twee dienste geneem oor die onderwerp “Gaan heen”.  Jesus het gesê dat ons moet gaan, omdat “alle mag in die hemel en op die aarde aan Hom gegee is”.

U kan meer inligting op ons webblad kry en ook na die dienste luister.  Kortliks ‘n paar van die hoogtepunte:

· Dinsdag die 4de Maart het Prof Flip Buys, Prinsipaal van Mukhanyo Teologiese Kollege, oor "Sending in die vrees van die Here” gepraat.  Waarom is evangeliese sendinggenootskappe so swak in hierdie tyd?  As gevolg van ‘n gebrek aan ware Bybelse geestelikheid, soos die Bybel sê, "Die vrees van die Here is die beginsel van die wysheid" (Spreuke 1:7).  [Volledige notas van sy boodskap is beskikbaar op ons webblad by die Predikantekonferensie-logo.]

· Woensdag, 5 Maart 2003, het Rev Joseph Chauke ‘n dringende oproep aan predikers gemaak uit Spreuke 24:10-12:  "Red dié wat na hulle dood toe gesleep word”.  Die Here pleit by Sy kinders om die dringendheid van die saak raak te sien en dan op te tree.

· Dinsdagaand het Rev Piotr Zaremba van Pole uit Lukas 2:41–50  gepreek:  “Ek moet in die dinge van my Vader wees”:
1) Met wie se dinge is ons besig?  En is die Here Jesus by ons?  Ons moet tyd vir gebed opsy sit, en nie net om met Hom te praat nie maar ook om na Hom te luister.

2) As ons alleen is, waar bring ons graag ons tyd deur?  Die begeerte van die Here Jesus was om in God se huis te wees, besig met Sy werk.  Laat ons die Here met gewilligheid en oorgawe dien!

3) Doen ons die Here se werk omdat ons verplig voel, of vryelik en uit liefde?  Ons doen die Here geen guns deur Sy werk te doen nie.  Dit is die grootste voorreg wat die Here ons geskenk het om mede-arbeiders in Sy wingerd te wees.

· Daar was ook ‘n verskeidenheid kort aanbiedings waar ander organisasies die onderwerpe Vigs, Kindersorgwet, Onderwys, Prostitusie en Lovelife bespreek het.  Daarna was daar ‘n paneelbespreking oor verskillende onderwerpe.

[image: image11.jpg]


Die volgende Predikantekonferensie op KwaSizabantu Sending word as die Here wil vir 7 tot 9 Maart 2005 beplan.

En die volgende KwaSizabantu Predikantekonferensie in Europa word vir 3 tot 6 Mei 2004 in Switserland gereël, D.V.  Belangstellendes kan per e-pos met Christoph Morger by info@kwasizabantu.ch kontak maak.
 Koor van die Kollege op KwaSizabantu

Jeugkonferensie op Malelane  -  24 - 30 Maart 2003

‘n Jeugkonferensie is vir die week van 24 tot 30 Maart vir die jongmense in die Malelane-omgewing by ons nuwe tak daar gehou.  Die dienste is deur ‘n span van ongeveer 50 mede-werkers, insluitende my broer Heino en ek, gehou.

Saam met Chief Shongwe van daardie gebied
Die bywoning was baie goed en het gewissel tussen 1,500 en oor die 2,000.  Ons moes vinnig nog (tuisgemaakte) bankies gaan haal!  Die Here het op ‘n magtige wyse gewerk om verlorenes te oortuig en hulle tot bekering te bring.

    Voedselvoorbereiding

‘n Wonderlike getuienis het ontwikkel:  die plaaslike polisie-stasiebestuurder het om hulp gevra met drie jong seuns wat deur hulle ooms gedwing is om vir hulle by huise in te breek.  Hulle was uitgeteer en ondervoed (skynbaar sodat hulle makliker deur vensters kan klim) en kon op geen manier ontsnap van die hardhandige behandeling van hulle familielede wat hulle gedwing het om te steel nie.  Onlangs het die polisie die seuns en hulle ooms gearresteer en toe ‘n mede-werker van KwaSizabantu gevra om te help omsien na die 3 seuns.  Tydens die Konferensie het hulle hul lewens aan die Here toegewy en het die begeerte uitgespreek om hulle van hulle vorige weë te bekeer.  Hulle het hulp van die beraders kom vra.  Bid asseblief vir hulle dat die Here hulle genadig sal wees.

Diens in die tent        

Nuwe Sending-Eiendom in KwaZulu-Natal

Addisionele bouwerk is aan die gang by die nuwe sending-eiendom omtrent 25 km vanaf die dorp Weenen.  ‘n Gebou waarin dienste gehou kan word, is aan die einde van 2002 opgerig en Februarie hierdie jaar is wasgeriewe bygevoeg.  Die sitplekke in die saal is eenvoudig en prakties.  Ons hou elke Sondag dienste daar.  Daar is baie plattelandse Zoeloes in die gebied en baie van hulle betuig hulle dankbaarheid dat KwaSizabantu daar ‘n sentrum begin het om die Woord van die Here te verkondig.

[image: image4.jpg]


  
[image: image5.png]






               Binne-in die saal
    Kinders

Daar is baie kinders in die Weenen-omgewing en die geestelike armoede is verskriklik.  Bid asseblief vir hulle.

Gesinskonferensie by Smithfield  

Gedurende die naweek van 21 tot 23 Maart is ‘n gesinskonferensie by ons tak in Smithfield in die Suid-Vrystaat gehou.  Omtrent 400 tot 500 mense het dit bygewoon  -  baie vanaf Lesotho en van naburige dorpe en stede.  Baie uitdagings is gegee, almal gemik op ‘n persoonlike verhouding met die Here.  Die Smithfield-jongmense het ook ‘n toneelstuk opgevoer.

CD Rom van die Jaar se Boodskappe nou beskikbaar

Die KSB 2002 CD is nou beskikbaar in RealAudio (ook ‘n spesiale MP3-weergawe binnekort).  Dit bevat die volgende:  Die jaar se boodskappe in RealAudio, liedere in RealAudio, verskeie foto’s, uittreksels uit Händel se “Messias” wat op 8 Desember te KwaSizabantu opgevoer is, die boek deur Erlo Stegen (“Revival among the Zulus”) en nog meer ... 

Vir meer inligting bel ons by (032) 481-5500 en vra vir Andries of stuur ‘n e-pos aan: mail@ksb.org.za en skryf "ORDER CD RM" in die Onderwerp-lyn.

Besoek deur Koreaanse Christene

Tydens die naweek van 10-12 Januarie het ons die vreugde van ‘n besoek van Christene uit die Ooste (hoofsaaklik Korea) gehad.  Tydens die Sondagoggend-diens het hulle ‘n Koreaanse vlag aan ons oorhandig.

Ons kan net saam met die psalmis sê:

“Loof die Here!  Roep Hom aan!

Maak aan die nasies bekend wat Hy gedoen het.

Sing liedere, sing tot Sy eer, vertel van al Sy magtige dade".

(Psalm 105:1)

Ons stel u voortgesette gebede vir die Here se werk hoog op prys.

In Sy liefde,

Erlo Stegen

